
Alfabetatzearen Nazioarteko Eguna

Alfabetatua izatea 

Ekuadortarren %93,7k jada badakite irakurtzen eta idazten, eta horregatik bilakatu da herrialde alfabetatu; baina munduan oraindik 776 milioi lagunek ez dakite esaldi bakar bat ere idazten.

Leire Ventas
Hurrengo esaldia amaitu bezain pronto, eten irakurketa une batez: begiak bildu, eta irudika ezazu eskola bat. Egin ezazu, serio, segundo batzuk baino ez dira. Imajinatu. Eta orain jarri zifra bat ondoko baieztapenari: Ekuador jada herrialde alfabetatua da, atzotik, Alfabetatzearen Munduko Egunetik. 

Irudikatu duzun eskolak joan den ostiralean, ikasle nafarrek ikasturtea hasi zuten aitzakian, orrialde honetantxe erretratatutakoaren antza du. Ziur. Ikasgela bete haur, apalategiak liburuz leporaino. Haurren neurriko mahai eta aulkiak, jokoak, jostailuak. Baina Kolonbiako izkinarik ahaztuenean, hezkuntza lau hankatan mugitzen da. 

Magdalena departamentuko eskolak Alfa eta Beto dute izena. Bi asto dira, Luis Humberto Soriano irakaslearenak. Badira bost urte goizeko zazpietan jaiki, abere parea haurrentzat liburuz, entziklopediaz, buruhausgarriz eta puzzlez kargatu, eta Nueva Granadatik El Dificilerantz abiatzen dena. Astean behin egiten dute bidea, astobideetatik, oihanean galdutako etxolen ateetaraino eskola eramateko. Hirukoteak 45 minutu ibili behar izaten du lehenengo etxeraino heltzeko. Eta han, Jauregia izeneko txabolako atarian, Madelis España izaten du zain, hamabost haurrekin batera. España ere landa munduko irakaslea da, eta aitak lurren zatitxo bat uzten dio auzoko umeei eskolak eman ahal izateko. Soriano iritsi eta minutu gutxian, prest da eskola: aulki eta mahai tolesgarriak, eta haien gainean umeek lasai asko hel ditzaketen liburuak. 

Deskribatutako irakaskuntza zentroak ez du zuk irudikatutakoaren antzik. Era berean, Ekuador jada herrialde alfabetatua dela esatean burura datozkizun datuak ez dira, seguru asko, errealitatearekin bat etorriko. 
Milaka eskolagabe 
Atzotik Ekuador herrialde alfabetatua da; hala dio Unescok, Hezkuntza, Zientzia eta Kulturarako Nazio Batuen Erakundeak. Beren egunerokotasunaz esaldi sinpleak irakurtzen eta idazten ez dakiten ekuadortarrak %3,9 baino gutxiago dira. Horixe da herrialde bat alfabetatua den edo ez erabakitzeko erakundeak ezartzen duen irizpidea. Hala, Luxenburgoren, Finlandiaren, Groenlandiaren eta Georgiaren multzo berean dago jada Ekuador. Haien aldean astoan mugitzen da, ordea. 

Rafael Correa presidenteak sustatutako Manuela Saenz hezkuntza programak eman ditu fruituak. Izan ere, bigarren hezkuntzako ikasleak landa eremura eskolaratzera bidalita, alfabetatu gabekoen zifra %10,3 izatetik (2007) %2,7 izatera igaro da. Atzo bertan ospatu zuten berri ona. Manabin egin zuten ekitaldia, orain artean eskolagabeen ehuneko altuenetakoa zuen probintzian. Manta hiribururaino heldu ziren Correa bera eta Raul Vallejo Hezkuntza ministroa. Eta milaka ikasle eta irakaslerekin batera eseri ziren Jockay estadioko harmailetan, Fausto Miño bakarlaria eta Tomback taldea entzuteko. Musikariek utzi bezain pronto heldu zuen Correak mikrofonoa: «2012ra arte jarraituko dugu alfabetatze programarekin, inor kanpoan gera ez dadin». 

Oraindik asko daude, izan ere, ehuneko baikorretik at. Ekuadortarren %97,3k badakite eguneroko jarduerei buruzko esaldiak idazten eta irakurtzen, zenbaki soilak identifikatzen eta halakoak idatzita dakartzaten txekeak sinatzen. Baina 378.000 lagunek, ez. Hori da hamalau milioi biztanleren %2,7a. Gainera, biztanleen %64k baino ez dute amaitzen oinarrizko hezkuntza; bigarren hezkuntza, berriz, %29k. Landa eremuko hamar haurretatik bederatzi ez dira bigarren hezkuntzara heltzen. Eta hamar umetatik batek kurtsoa errepikatzen du. 

Ekuadorko mugez haratago ere badaude gisa horretako zifrak. Munduan 776 milioi lagun inguruk ez dakite idazten eta irakurtzen; haietako %64 emakumeak. Eta 72,1 milioi haur ez dira eskolara joaten. Hori hala, egitekoak gogorarazi zituen Koichito Matsuura Unescoko zuzendari nagusiak, atzo, Parisen: «Alfabetatzeak bizitza hobetzeko aukerak biderkatzen dituela frogatuta badago ere, gobernu askorentzat hezkuntza ez da oraindik lehentasuna». Ekuadorkoa ez, baina Kolonbiakoa bada horietako bat. Eta astoekin egin behar aurre. 

 Gaia zifratan 


Guztiz alfabetatuak. Luxenburgoko, Finlandiako, Groenlandiako eta Georgiako biztanleen %100 daude alfabetatuta. 
Kuba. Latinoamerika eta Karibeko herrien artean Kuba da alfabetatze tasa altuena duena: kubatarren %99,8k dakite irurtzen eta idazten. 
Afrika. Nigertarren %15,1ek baino ez dakite idazten eta irakurtzen; Gineako biztanleen %18 eta Somaliakoen %25,8 baino ez daude alfabetatuta. 
Erdialdeko Amerika. 15 urtetik gorakoen %20 eskolaratu gabe daude Erdialdeko Amerikan. El Salvadorko umeen %69k ez dute lehen hezkuntza amaitzen. 
Afganistan. Alfabetatu gabekoen tasa altuenetakoa duen herrialdea da. Landa eremuko emakumeetatik %90ek eta gizonetatik %67k ez dakite irakurtzen eta idazten. 

